
REPUBLIKA E SHQIPËRISË

GJYKATA E LARTË

KOLEGJI ADMINISTRATIV

Nr. 31001-01933-00-2019 i Regj. Themeltar 
Nr. 00-2025-1010 (129) i Vendimit
VENDIM

NË EMËR TË REPUBLIKËS

Kolegji Administrativ i Gjykatës së Lartë, me trup gjykues të përbërë nga:

Sokol SADUSHI
   - Kryesues

                                                  Gentian MEDJA          - Anëtar

  Sokol NGRESI 
     - Anëtar

më datë 25.03.2025, mori në shqyrtim, në dhomë këshillimi, çështjen administrative me nr. 31001-01933-00-2019 akti që i përket palëve:

PADITËS:
Hajrulla Lahi
I PADITUR:
Agjencia e Trajtimit të Pronave 
OBJEKTI:
Kundërshtimin dhe shfuqizimin e aktit administrativ të referuar në shkresën nr. 8623/1 datë 19.12.2018 lidhur me njohjen e së drejtës së kompensimit të sipërfaqes prej 3886.6 m2 me çmimin e truallit prej 29.106 lekë/m2 të fituar me vendimet nr. 361 datë 25.04.1994 dhe nr. 202 datë 29.05.2000 të KKP Tiranë.
BAZA LIGJORE:
Neni 29 i ligjit nr. 133/2015 “Për trajtimin e pronës dhe përfundimin e procesit të kompensimit të pronave".
KOLEGJI ADMINISTRATIV I GJYKATËS SË LARTË


pasi dëgjoi relatimin e gjyqtarit Gentian Medja dhe si e bisedoi çështjen në tërësi
VËREN

I. Rrethanat e çështjes

1. Në cilësinë e trashëgimtarit ligjor të ish pronarëve Mustaf, Maliq e Hasan Lahi, me vendimin nr. 361 datë 25.4.1994 të Komisionit Kthimit dhe Kompensimit të Pronave Tiranë paditësit i është kthyer fizikisht një sipërfaqe trualli prej 10.334 m2 dhe është njohur për kompensim një sipërfaqe prej 4056.6 m2. Me vendimin nr. 202 datë 29.5.2000 të KKKP Tiranë, nga pjesa e njohur për kompensim prej 4056. 6 m2, paditësit i është kthyer fizikisht edhe një sipërfaqe prej 170 m2 duke ngelur për kompensim vetëm sipërfaqia prej 3886.6 m2. 
2. Sipërfaqia e kthyer fizikisht është rregjistruar në emrin e trashëgimtareve të personave të shpronësuar dhe posedohet prej tyre. Pranë palës së paditur ka ngelur dosja përsa i përket kompensimit për sipërfaqen prej 3886.6 m2.  
3. Me shkresën Nr. 8623/1 datë 19.12.2018, pala e paditur ka njoftuar paditësin se vendimi nr. 361 datë 25.4.1994 në emër të subjekteve të shpronësuar Maliq, Mustaf dhe Hasan Lahi, është vlerësuar dhe do të publikohet në regjistrin e radhës të përditësuar për vendimet 1993-1994. 
4. Pala paditëse i është drejtuar palës së paditur për t’i vëne në dispozicion kopjen e vendimit të vlerësimit. Pala e paditur ka refuzuar të japë një kopje të tillë duke arsyetuar se mjaftohet me informacionin e dhënë me shkresën nr.8623/1 datë 19/12/2018, sipas  të cilës paditësi është informuar se nuk do të kompensohet për vlerën e truallit me sipërfaqe prej 3886.6 m2 pasi konsiderohet i kompensuar, duke iu referuar diferencës së çmimit mes tokës truall që i është kthyer fizikisht paditësit me cmimin e tokës bujqësore që ka qënë në kohën e shpronësimit.  
5. Duke mos qënë dakord më sa më sipër, në datë 26.02.2019, paditësi i është drejtuar gjykatës me padinë e mësipërme.  
6. Gjykata Administrative e Apelit, me vendimin nr. 192, datë 15.07.2019, ka vendosur:“Pranimin e padisë së ngritur nga paditësi Hajrulla Mustaf Lahi si të bazuar në ligj dhe në prova. Shfuqizimin e vlerësimit financiar të Agjencisë së Trajtimit të Pronave për vendimet nr. 361, datë 25.04.1994 dhe nr. 202, datë 29.05.2000 të Komisionit të Kthimit dhe Kompensimit të Pronave (KKP), për subjektin e shpronësuar Mustaf, Maliq dhe Hasan Lahi (trashëgimtarët ligjorë të tij), si dhe publikimin në Buletinin e Njoftimeve Zyrtare nr. 8, datë 04.03.2019. Detyrimin e palës së paditur që të bëjë vlerësimin financiar të pronës së paditësit, me sipërfaqe totale prej 3886.6 m², të njohur me vendimet nr. 361, datë 25.04.1994 dhe nr. 202, datë 29.05.2000 të KKKP Tiranë, sipas zërit kadastral të kohës së shpronësimit, "truall", si dhe në përputhje me VKM-në nr. 89, datë 03.02.2016.”  
6.1 Gjykata ka vlerësuar se vendimi elektronik individual i vlerësimit financiar, disponuar nga Agjencia e Trajtimit të Pronave për subjektin e trajtuar me vendimet nr. 361, datë 25.04.1994 dhe vendimin nr. 202, datë 29.05.2000 të KKP Tiranë, nuk përmban të meta që shkaktojnë pavlefshmërinë absolute, ç’ka dikton marrjen në analizë të pretendimeve mbi kundërligjshmërinë e tij (sipas shkakut dhe objektit të padisë). 
6.2 Referuar përmbajtjes së Nenit 6 të Ligjit nr. 133/2015 dhe vlerësimit të përmbajtjes së tij nga Gjykata Kushtetuese, Gjykata e Apelit Administrativ ka konkluduar se Agjencia e Trajtimit të Pronave, me të drejtë ka bërë pjesë të procesit të kompensimit për vendimet e vitit 1993-2013, edhe pasurinë e trajtuar me vendimet nr. 361, datë 25.04.1994 dhe vendimin nr. 202, datë 29.05.2000 të KKP Tiranë, në favor të ish-pronarëve Mustaf, Maliq e Hasan Lahi. ATP ka aplikuar, në funksion të përllogaritjes së vlerës financiare të kompensimit, kriterin “zë kadastral” të pasurisë së kompensuar, në momentin e shpronësimit, por ky vlerësim nuk përputhet me vendimet faktike me nr. 361, datë 25.04.1994 dhe vendimin nr. 202, datë 29.05.2000 të KKP Tiranë dhe me vlerësimin teknik të realizuar nga eksperti i thirrur nga kjo gjykatë, çka e bën vlerësimin e bërë nga pala e paditur të pambështetur në ligj dhe prova. 
6.3 Në kuptim të përmbajtjes së Nenit 6 të Ligjit nr. 133/2015, Agjencia e Trajtimit të Pronave është e detyruar të disponojë dokumentacionin që konfirmon zërin kadastral të pronës në momentin e shpronësimit. Në rastin konkret, Agjencia e Trajtimit të Pronave nuk rezulton të ketë administruar gjatë procesit të vlerësimit financiar aktin e shpronësimit të ish-pronarëve Mustaf, Maliq dhe Hasan Lahi. Nuk rezulton që të ketë pasur mungesë dokumentacioni të shpronësimit të paraqitur pranë të paditurit, që ka bërë që pala e paditur të ndryshojë zërin kadastral, duke sjellë cënimin e të drejtave të vlerësimit të pronës së palës paditëse. Përkundrazi, Agjencia e Trajtimit të Pronave, edhe pse në mungesë të aktit të shpronësimit të ish-pronarëve Mustaf, Maliq dhe Hasan Lahi, me qëllim identifikimin e zërit kadastral të pasurisë së shpronësuar, rezulton të ketë refuzuar dokumentet e vitit 1993-2013, që janë shumë kohë para planit të zhvillimit urban të hartuar në vitin 1945 nga inxhinierët e Firences. Po ashtu, akti i fitimit të pronësisë së paditësve e vërteton më së miri se zëri kadastral i pronës në vitin 1945 ka qenë truall.
6.4 Në kuptim të Nenit 6 të Ligjit nr. 133/2015, nuk mund dhe nuk duhet lejuar nga ana njëra, njehsimi i aktit/dokumentit hipotekor që hedh dritë mbi zërin kadastral të një pasurie në momentin e shpronësimit të saj dhe nga ana tjetër, përjashtimi nga referimi, në funksion të përcaktimit të zërit kadastral, kur mungon akti i shpronësimit, në ato akte që datojnë më afër periudhës së shpronësimit. Sigurisht, është në misionin e gjykatës të hetojë lidhur me mënyrën e disponimit dhe të ndërhyjë, në rast konstatimi të disponimeve të Agjencisë së Trajtimit të Pronave, që reflektojnë moskompensim apo kompensim minimal/të paplotë të ish-pronarit, megjithë dokumentacionin që dikton të kundërtën, kompensimin sipas pritshmërisë së ish-pronarit.
6.5 Në rastin konkret, Gjykata e Apelit Administrativ ka vlerësuar se ka shkak për ndërhyrje në vendimmarrjen e Agjencisë së Trajtimit të Pronave, sepse sipërfaqja e truallit prej 3886.6 m², e ndodhur fizikisht në rrugën 5 Maji, në zonën kadastrale 8120 dhe e gjithë kjo sipërfaqe, në kohën e shpronësimit, ka qenë truall me ndërtime qytetare. Kufizimet e kësaj prone janë: lindja - Osman Dem Muca, pjesërisht - Murat Halil Murati, nga perëndimi - rrugë publike, nga veriu - trashëgimtarët e Sali Myderizit dhe nga jugu - Murat Halil Muratin, e pjesërisht me vakëfin mysliman. 
6.6 Në kuptim të nenit 1 të Ligjit nr. 7501/1991 “Për Tokën”, livadhet nuk njëhsohen me tokën bujqësore dhe nuk konsiderohen të tilla. Gjithashtu, në nenin 5 të ligjit nr. 133/2015 “Për trajtimin e pronës dhe përfundimin e procesit të kompensimit të pronave”, parashikohet se: “11. “Tokë” është toka bujqësore, tokë pyjore, pyjet, livadhet e kullotat, tokat e pafrytshme dhe trualli. 12. “Tokë bujqësore” është toka që ndodhet jashtë vijave kufizuese të qyteteve e qendrave të banuara në çastin e shpronësimit dhe që si e tillë figuron në regjistrat kadastralë të shtetit, e zënë me bimët e arave, pemishtet, vreshtat dhe ullishtat, kudo ku ndodhet dhe që ka veçori thelbësore të saj pjellorinë.” Edhe në kuptim të përmbajtjes së dispozitës së sipërcituar, livadhet nuk njehsohen me tokën bujqësore, pra nuk konsiderohen të tilla.
6.7 Gjykata ka arsyetuar se bazuar në situatën faktike dhe provat e paraqitura, si dhe nga akti i ekspertimit, prona për kompensim, me sipërfaqe prej 3886.6 m², në kohën e shpronësimit të saj ka qenë me zërin kadastral truall, ndryshe nga sa është vlerësuar. Për këtë, eksperti ka paraqitur përgjigjen në pikën e parë, ku thotë: “Sipas regjistrit hipotekor nr. 70, datë 19.11.1970, kufizohet prona: L-Vazhdimi i fushës së sportit me pronar familjet Muça dhe Murati; P-Me rrugën “5 Maji”; V-Fabrika e bukës; J-Banime 5 katëshe”. Sipas aktit noterial, rezulton se Maliq, Mustaf dhe Hasan Lahi kanë blerë një copë tokë me sipërfaqe 14719.9 m², e ndodhur në lagjen Ismail Ofendi të Tiranës, ku thuhet lloji i pronës truall dhe nuk ka taksa shtetërore. Sipas planit rregullues të qytetit të Tiranës të vitit 1945, prona përfshihet brenda vijës së verdhë, ku dhe lejohen ndërtimet. Sipas përmbledhjes së aktit, eksperti ka sqaruar se zëri kadastral i pronës ka qenë truall. Ky vlerësim, i cili referon gjendjen faktike të pronës në kohë të ndryshme, ku është përcaktuar truall, hedh poshtë vlerësimin e bërë dhe të njoftuar.
6.8 Për sa më sipër, Gjykata e Apelit Administrativ e ka vlerësuar si jo të përligjur vendimmarrjen e Agjencisë së Trajtimit të Pronave, lidhur me përllogaritjen e vlerës financiare të kompensimit të pronës së ish-pronarëve Mustaf, Maliq e Hasan Lahi për zërin kadastral, tokë bujqësore, por duhet bërë sipas zërit kadastral truall të përcaktuar nga vendimi i shpronësimit dhe akti i ekspertimit. Vendimi i Agjencisë së Trajtimit të Pronave, në funksion të përllogaritjes së vlerës financiare të kompensimit të trashëgimtarëve të ish-pronarëve Mustaf, Maliq e Hasan Lahi, është disponuar në kuptim të Nenit 109/d të Kodit të Procedurës Administrative, në kundërshtim me ligjin material (Nenet 5/11, 12 dhe 6 të Ligjit nr. 133/2015), sikurse pretendohet me të drejtë në padi. Me konstatimin e këtij fakti, Gjykata e Apelit Administrativ vlerëson se, në vend të zërit kadastral tokë bujqësore të aplikuar nga pala e paditur për sipërfaqen e pronës prej 3886.6 m², duhet ndryshuar dhe se zëri kadastral i kësaj prone ka qenë truall në kohën e shpronësimit. Në këto kushte, gjykata ka vlerësuar se pala e paditur nuk e ka mbështetur në prova mënyrën e llogaritjes së vlerës së pronës së paditësit dhe duhet të rillogarisë pronën e paditësve prej 3886.6 m² në zërin kadastral truall sipas çmimit të përcaktuar në VKM me nr. 89, datë 03.02.2016. 
7. Kundër vendimit të Gjykatës Administrative të Apelit, në datën 31.07.2019 ka ushtruar të drejtën e rekursit pala e paditur Agjencia e Trajtimit të Pronave, e cila kërkon prishjen e vendimit të Gjykatës Administrative të Apelit dhe kthimin e çështjes për rishqyrtim. Pretendimet e parashtruara në rekurs, ndër të tjera, janë:

· Në pikën 1/a të nenit 6 të ligjit nr. 133/2015, datë 05.12.2015 "Për trajtimin e pronës dhe përfundimin e procesit të kompensimit të pronave" dhe në pikën 3/a të Kreut I të VKM nr. 223, datë 23.03.2016 "Për përcaktimin e rregullave dhe të procedurave për vlerësimin dhe shpërndarjen e fondit financiar dhe fizik për kompensimin e pronave", është përcaktuar metodologjia e vlerësimit, sipas së cilës: "Prona e njohur për kompensim vlerësohet në bazë të zërit kadastral që ka pasur në kohën e shpronësimit", duke u bazuar në hartën e vlerës në kohën e hyrjes në fuqi të këtij ligji, e cila është ajo e miratuar me VKM nr. 89, datë 03.02.2016 "Për miratimin e hartës së vlerës së tokës në Republikën e Shqipërisë".

· Referuar dokumentacionit ligjor dhe hartografik të administruar në dosje, konkretisht vërtetimit të pronësisë të lëshuar nga Hipoteka Tiranë, si dhe në bazë të Hartës së IGJF të vitit 1941, është konstatuar se zëri kadastral i origjinës për pronën e trajtuar (për sipërfaqen 3886,60 m² dhe 10,334 m²) ka qenë tokë bujqësore.

· Referuar dokumentacionit hartografik, zona kadastrale në të cilën ndodhet aktualisht prona është ZK 8120 Tiranë.

· Në hartën e vlerës në fuqi, të miratuar me VKM nr. 89, datë 03.02.2016 "Për miratimin e hartës së vlerës së tokës në Republikën e Shqipërisë", për ZK 8120 Vlorë, është miratuar vlerë vetëm për zërin kadastral tokë truall. Kështu që, bazuar në pikën 3/dh të Kreut I të VKM nr. 223, datë 23.03.2016 "Për përcaktimin e rregullave dhe të procedurave për vlerësimin dhe shpërndarjen e fondit financiar dhe fizik për kompensimin e pronave" të ndryshuar, për vlerën e tokës bujqësore është marrë si referencë vlera e tokës bujqësore për zonën kadastrale më të afërt gjeografikisht, e cila është ZK 1066 Babrru, Tiranë. Vlera e tokës bujqësore për ZK 1066 është 448 lekë/m².

· Bazuar në nenin 7, pika 2/a të ligjit 133/2015, datë 05.12.2015, rezulton se vlerësimi i pronës së kthyer me vendimin përfundimtar nr. 361, datë 25.04.1994 të ish-KKKP Bashkia Tiranë (ndryshuar me vendimin nr. 202, datë 29.05.2000 të ish-KKKP Bashkia Tiranë), është më i madh se sa vlerësimi i tokës së njohur për kompensim (296,151,772 > 1,741,196.8).

· Pala paditëse ka dorëzuar në Gjykatë kërkesëpadinë me objekt sa më lart, në datë 22.02.2019, pasi ka marrë dijeni nga shkresa kthim përgjigje e ATP me nr. 8623/1 prot. datë 19.12.2018, lidhur me metodologjinë e vlerësimit. Në atë kohë, nuk ka qenë ende i publikuar vlerësimi në Buletinin e Njoftimeve Zyrtare. Vlerësimi i bërë me dije sipas shkresës së sipërcituar është publikuar në datën 04.03.2019 në Buletinin me nr. 8, sipas njoftimit të Agjencisë së Trajtimit të Pronave nr. 1986 prot, datë 23.02.2019.

· Referuar pikës 3/d të VKM nr. 223, datë 20.12.2017, parashikohet se zëri kadastral i origjinës së pronës përcaktohet duke u bazuar në dokumentacionin ligjor të administruar në dosje ose, në mungesë të këtij të fundit, për përcaktimin e zërit kadastral do të përdoret harta e kohës së shpronësimit dhe, në mungesë të saj, harta që është më e afërt me kohën e shpronësimit. Në pamundësi objektive për përcaktimin e zërit kadastral, sipas kësaj shkronje, atëherë vendimi i kompensimit vlerësohet financiarisht me çmimin minimal, të përcaktuar në hartën e vlerës për atë njësi administrative dhe për atë kategori prone.

· Duke analizuar dokumentet e sipërpërmendura, është mjaft e qartë që prona prej 14.719 m², 90% (në vendim 14.220,60 m²), është regjistruar në pronësi të subjektit Maliq, Hasan dhe Mustafa Lahi, në regjistrin ipotekor nr. 70, datë 26 janar 1942. Dhe, referuar vërtetimit të datës 22 korrik, kjo pronë cilësohet si një copë tokë e ndodhur në lagjen Ismail Efendi të Tiranës. Pra, vërtetimi nuk shprehet për zërin kadastral dhe në të tilla kushte, ATP me të drejtë i është referuar edhe hartës së IGJF të vitit 1941 (dorëzuar në cilësinë e provës), nga e cila rezulton se prona në fjalë është tokë bujqësore. (Kur në bazë të vërtetimit të pronësisë lëshuar nga Hipoteka, datë 22 korrik, figuron e regjistruar një copë tokë, pra nuk shprehet për zërin kadastral ky dokument, atëherë, siç parashikon VKM nr. 223, datë 23.03.2016, në rastet kur zëri kadastral i origjinës së pronës nuk përcaktohet duke u bazuar në dokumentacionin ligjor të administruar në dosje, për përcaktimin e zërit kadastral do të përdoret harta që është më e afërt me kohën e shpronësimit...").

· Në hartë nuk figuron shtëpia e përmendur në vërtetimet e hipotekës. Si rezultat, ATP ka cilësuar zërin kadastral të pronës prej 14.719 m², 90% (në vendim 14.220,60 m²), si tokë bujqësore.

· Pretendimi i ngritur nga pala paditëse në lidhje me zërin kadastral të kësaj prone si truall dhe jo si tokë bujqësore, është i pabazuar në ligj. Pra, në kushtet që ndodhej dosja pranë ATP dhe referuar hartës së kohës së shpronësimit, zëri kadastral ka rezultuar tokë bujqësore. Si rrjedhojë, vlerësimi i bërë nga ATP është i drejtë.

· Lidhur me aktin e ekspertimit, planvendosja e pronës që i bashkëngjitet vendimit nr. 361, datë 25.04.1994, nuk tregon pronën në momentin e shpronësimit, por pozicionin e pronës në vitet 1994 dhe 2000, kur janë dhënë vendimet. Nuk mund të merret për bazë kjo planvendosje për përcaktimin e zërit kadastral. As gjendja aktuale e pronës nuk mund të merret parasysh për përcaktimin e zërit kadastral.

· Vendimi i Gjykatës është një vendim i pamundur të ekzekutohet, edhe nëse do të ishte një vendim i drejtë. Gjykata e detyron Agjencinë e Trajtimit të Pronave me detyrime të cilat ajo ligjërisht nuk i ka më as në kompetencë funksionale. 
· Në momentin që vlerësimi financiar i realizuar nga Agjencia e Trajtimit të Pronave kundërshtohet në gjykatë, është gjykata ajo që duhet të realizojë një ri-vlerësim financiar, duke korigjuar atë që ka realizuar Agjencia e Trajtimit të Pronave, nëse konstaton që vlerësimi financiar i kundërshtuar në gjykatë nuk është realizuar në përputhje me ligjin.

· Nuk mund të detyrohet Agjencia e Trajtimit të Pronave që të bëjë sërish një përllogaritje, pasi është gjykata ajo që duhet të kishte korigjuar, nëse kishte vend për korigjime dhe në këtë mënyrë do të ishte më e saktë dhe konkrete në vendimmarrjen e saj. Kështu do të shprehej edhe për kërkimet e padisë. Agjencia e Trajtimit të Pronave, për sa parashikohet në ligjin nr. 133/2015, ka detyrim vetëm të ekzekutojë një vendim gjyqësor, ku të jetë përcaktuar vlera e saktë e detyrimit për subjektin e shpronësuar.

· Në këto kushte, kur ka kaluar afati 3-vjeçar, ATP-ja nuk ka më hapësirën ligjore që të realizojë vlerësime financiare. Për sa parashikohet në ligj, Agjencia e Trajtimit të Pronave nuk mund të kryejë më vlerësime financiare dhe as të korigjojë vlerësime të kryera prej saj në zbatim të ligjit nr. 133/2015, përveçse të ekzekutojë vlerësimet, pra të realizojë procesin e shpërndarjes së fondit financiar.
8. Kundër vendimit të Gjykatës Administrative të Apelit, në datën 23.08.2019, ka ushtruar të drejtën e rekursit Avokatura e Shtetit, e cila kërkon prishjen e vendimit nr. 192, datë 15.07.2019, të Gjykatës Administrative të Apelit dhe dërgimin e çështjes për rishqyrtim me një tjetër trup gjykues. Pretendimet e parashtruara në rekurs, ndër të tjera, janë:
· Në pikën 1/a të nenit 6 të ligjit nr. 133/2015, datë 05.12.2015, "Për trajtimin e pronës dhe përfundimin e procesit të kompensimit të pronave", dhe në pikën 3/a të Kreut I të VKM-së nr. 223, datë 23.03.2016, "Për përcaktimin e rregullave dhe të procedurave për vlerësimin dhe ekzekutimin e vendimeve përfundimtare të kompensimit të pronës dhe shpërndarjen e fondit financiar e fizik për kompensimin e pronave", i ndryshuar, është përcaktuar metodologjia e vlerësimit, sipas të cilës: "Prona e njohur për kompensim vlerësohet në bazë të zërit kadastral që ka pasur në kohën e shpronësimit", duke u bazuar në hartën e vlerës në kohën e hyrjes në fuqi të këtij ligji, e cila është ajo e miratuar me VKM nr. 89, datë 03.02.2016, "Për miratimin e hartës së vlerës së tokës në Republikën e Shqipërisë". Referuar dokumentacionit ligjor dhe hartografik të administruar në dosje, konkretisht për sipërfaqen 10,334 m² të pronës së njohur për kthim, zëri kadastral që ka pasur në kohën e shpronësimit ka qenë tokë bujqësore.
· Bazuar në pikën 2/a të nenit 7 të ligjit nr. 133/2015, datë 05.12.2015, duke qenë se vlerësimi i pronës së kthyer (296,151,772) është më i madh se vlerësimi i tokës së njohur për kompensim (1,741,196.8), subjekti i shpronësuar, konsiderohet i kompensuar.
· Gjykata Administrative, në këtë rast, përveç hartës referuese të vitit 1941, është analizuar edhe vërtetimi i pronësisë së lëshuar nga Hipoteka Tiranë dhe i administruar në dosjen e subjektit të shpronësuar. Duke qenë se në këtë dokument nuk përcaktohej zëri kadastral, sipas udhëzimeve të VKM 223/2016, në rastet kur zëri kadastral i origjinës së pronës nuk përcaktohet duke u bazuar në dokumentacionin ligjor të administruar në dosje, për përcaktimin e zërit kadastral do të përdoret harta më e afërt me kohën e shpronësimit.
· Në këtë hartë nuk figuron shtëpia e përmendur në vërtetimet e hipotekës. Si rezultat, Agjencia e Trajtimit të Pronave (ATP) ka cilësuar zërin kadastral të pronës prej 14.719 m² (me 90% të saj, që në vendim figuron 14.220,60 m²) si tokë bujqësore.
· Pretendimi i ngritur nga pala paditëse në lidhje me zërin kadastral të kësaj prone, që e trajton si truall dhe jo si tokë bujqësore, është i pabazuar në ligj. Në kushtet kur dosja ishte në dispozicion të ATP-së dhe duke u referuar hartës së kohës së shpronësimit, zëri kadastral është identifikuar si tokë bujqësore, dhe si rrjedhojë, vlerësimi i bërë nga ATP është i drejtë.
· Planet rregulluese të referuara përfshijnë studime urbanistike, të cilat nuk përcaktojnë nëse kanë vlerë ligjore, pasi nuk ka asnjë referencë që ato të jenë miratuar nga organet përkatëse. Gjykata, në shqyrtimin gjyqësor, ishte e detyruar që, në kuadër të një arsyetimi ligjor të plotë dhe të paanshëm, të analizonte natyrën e aktit mbi të cilin është përcaktuar zëri kadastral nga ana e ekspertit. Ky ekspert është i licensuar vetëm për të shpjeguar, nga pikëpamja hartografike, sipërfaqet. Në këtë kuadër, vendimi i gjykatës, që është objekti i këtij rekursi, duket të jetë i paarsyetuar dhe i pambështetur në prova. Për më tepër, në këto akte nuk është pasqyruar vija e verdhë e qytetit, dhe nuk është shpjeguar nëse ekzistonin ndonjë ndërtesë mbi këtë pronë.
· Vendimi i Gjykatës është një vendim i pamundur të ekzekutohet, edhe nëse do të ishte një vendim i drejtë. Gjykata e detyron Agjencinë e Trajtimit të Pronave me detyrime që ajo ligjërisht nuk i ka më në kompetencën funksionale. 

· Në momentin që vlerësimi financiar i realizuar nga Agjencia e Trajtimit të Pronave kundërshtohet në gjykatë, është gjykata ajo që duhet të realizojë një ri-vlerësim financiar duke korigjuar atë që ka realizuar Agjencia e Trajtimit të Pronave, nëse konstaton që vlerësimi financiar i kundërshtuar në gjykatë nuk është realizuar në përputhje me ligjin. 

· Nuk mund të detyrohet Agjencia e Trajtimit të Pronave që të bëjë përsëri një përllogaritje, pasi është gjykata ajo që duhet të kishte korigjuar, nëse kishte vend për korrigjime. Kështu, vendimi do të ishte më i saktë dhe konkret dhe do të shprehej edhe për kërkimet e padisë. Agjencia e Trajtimit të Pronave, për sa parashikohet në ligjin nr. 133/2015, ka detyrim vetëm të ekzekutojë një vendim gjyqësor, ku të jetë përcaktuar vlera e saktë e detyrimit për subjektin e shpronësuar. 
· Ligji nr. 133/2015 është publikuar në Fletoren Zyrtare nr. 255, datë 08.02.2016 dhe, siç parashikohet në nenin 39 të tij, ky ligj hyn në fuqi 15 ditë pas botimit në Fletoren Zyrtare. Ligji ka hyrë në fuqi më datë 23.02.2016 dhe në shkurt të vitit 2019, kanë kaluar 3 vite që ky ligj ka hyrë në fuqi. Ligji e ka shprehur në mënyrë të qartë afatin e vlerësimeve të vendimeve. Pas kalimit të këtyre afateve, është kompetente Gjykata Administrative e Shkallës së Parë, Tiranë, ajo që duhet të kryejë vlerësimin sipas kompetencës funksionale që i është dhënë me ligjin nr. 133/2015. 

· Në këto kushte, kur ka kaluar afati 3-vjeçar, ATP-ja nuk ka më hapësirën ligjore për të realizuar vlerësime financiare. Sipas ligjit, Agjencia e Trajtimit të Pronave nuk mund të kryejë më vlerësime financiare dhe as të korigjojë vlerësime të kryera prej saj në zbatim të ligjit nr. 133/2015, përveçse të ekzekutojë vlerësimet, pra të realizojë procesin e shpërndarjes së fondit financiar. 

II. Vlerësimi i Kolegjit Administrativ
9. Kolegji Administrativ i Gjykatës së Lartë (në vijim Kolegji) konstaton se pala e paditur rekursuese, Agjencia e Trajtimit të Pronave dhe Avokatura e Shtetit kanë paraqitur rekurs kundër vendimit nr. 192 datë 15.07.2019, të Gjykatës Administrative të Apelit, brenda afatit prej 30 (tridhjetë) ditor, të parashikuar në nenin 443(2) të Kodit të Procedurës Civile. Pas njoftimit të rekurseve nuk rezulton të jetë paraqitur kundërrekurs nga palët e tjera. 
10. Funksioni i gjykimit kasacional që kryen çdo kolegj i Gjykatës së Lartë nënkupton shfuqizimin e një vendimi gjyqësor mbi bazën e një mjeti ligjor që orientohet nga ky koncept kushtetues. Vetëm duke pasur këtë qasje kushtetuese mbi funksionin e Gjykatës së Lartë palët në një proces gjyqësor mund të kenë pritshmërinë legjitime se rekursi i paraqitur prej tyre do kalojë me sukses testin e pranueshmërisë. Për rrjedhojë, Kolegji Gjykatës së Lartë duhet të shqyrtojë çështjen dhe do të interpretojë ligjin pa bërë një shqyrtim të ri të fakteve dhe provave. Në këtë kuptim, funksioni i Kolegjit Administrativ është kontrolli mbi vendimet gjyqësore për mënyrën e interpretimit dhe zbatimit të ligjit nga gjykatat më të ulëta, referuar ekzistencës së tre shkaqeve ligjore që evidentohen qartësisht në nenin 58 të ligjit nr. 49/2012. (shih vendimin nr. 00- 2022-1025 datë 26.05.2022 të Kolegjit Administrativ të Gjykatës së Lartë).
11. Kolegji konstaton se rekurset e palës paditëse dhe të paditur, kundër vendimit nr. 192 datë 15.07.2019 të Gjykatës Administrative të Apelit, parashtrojnë shkaqe nga ato të parashikuara në nenin 58 germa “a” të ligjit nr.49/2012 “Për Gjykatat Administrative dhe Gjykimin e Mosmarrëveshjeve Administrative”, lidhur me zbatimin e gabuar të ligjit nr. 133/2015 “Për trajtimin e pronës dhe përfundimin e procesit të kompensimit të pronave", në lidhje me identifikimin e zërit kadastral të pronës në kohën e shpronësimit dhe mënyrës së disponimit nga gjykata, të cilat në vlerësim të këtij Kolegji nuk qëndrojnë.   
12. Gjykata Evropiane e të Drejtave të Njeriut, më datë 31 korrik 2012, shpalli vendimin pilot “Manushaqe Puto dhe të tjerë kundër Shqipërisë.” Nëpërmjet këtij vendimi, shtetit shqiptar iu caktua si detyrë për të përfunduar procesin e kthimit dhe kompensimit të pronave dhe ekzekutimin e vendimeve administrative të dhëna nga organet përgjegjëse për kompensimin e pronës, të konfiskuar gjatë regjimit komunist në Shqipëri (shih çështjen Manushaqe Puto dhe të tjerë kundër Shqipërisë, 604/07, 31.07.2012, Seksioni i katërt, GJEDNJ). Ndodhur në këto kushte, Kuvendi i Republikës së Shqipërisë miratoi ligjin nr. 133/2015 “Për trajtimin e pronës dhe përfundimin e procesit të kompensimit të pronave” (në vijim “ligji nr. 133/2015), i cili hyri në fuqi më datë 26.02.2016. Ligji nr. 133/2015 shfuqizoi ligjin nr. 9235, datë 29.7.2004 “Për kthimin dhe kompensimin e pronës”, i ndryshuar.Ligji nr. 133/2015, ka për objekt rregullimin dhe shpërblimin e drejtë të çështjeve të së drejtës së pronësisë që kanë lindur nga shpronësimet, shtetëzimet ose konfiskimet, në përputhje me nenin 41 të Kushtetutës dhe nenin 1 të Protokollit 1 të KEDNJ. Për këtë qëllim, ligji parashikon procedurat për trajtimin e pronës dhe përfundimin e procesit të kompensimit të pronave, si dhe përgjegjësitë e organeve administrative të ngarkuara për realizimin e tyre, i cili rregullohet dhe në VKM nr. 223, datë 23.03.2016 “Për caktimin e rregullave dhe të procedurave për vlerësimin dhe shpërndarjen e fondit financiar e fizik për kompensimin e pronave”, sipas kreut I, pika 3 të VKM nr. 223, datë 23.03.2016. 
13. Në pikën 1/a të nenit 6 të ligjit nr. 133/2015, datë 05.12.2015 "Për trajtimin e pronës dhe përfundimin e procesit të kompensimit të pronave" dhe në pikën 3/a të Kreut I të VKM nr. 223, datë 23.03.2016 "Për përcaktimin e rregullave dhe të procedurave për vlerësimin dhe shpërndarjen e fondit financiar dhe fizik për kompensimin e pronave", është përcaktuar metodologjia e vlerësimit, sipas së cilës: "Prona e njohur për kompensim vlerësohet në bazë të zërit kadastral që ka pasur në kohën e shpronësimit", duke u bazuar në hartën e vlerës në kohën e hyrjes në fuqi të këtij ligji.
14. Në lidhje me metodologjinë e përcaktuar në ligjin nr. 133/2015, Gjykata Kushtetuese, ka mbajtur qëndrimin se: “… Elementi kryesor i vlerësimit të kompensimit financiar është vlera e pronës sipas zërit kadastral që ajo ka pasur në kohën e shpronësimit. Kjo metodë është e ndryshme nga legjislacioni i mëparshëm dhe mund të rezultojë në masë kompensimi më të ulët… Në situatën specifike të Shqipërisë mund të argumentohet se kuadri ligjor i ri dhe efektiv i parashikuar nga ligji nr.133/2015, i cili mund të rezultojë në një masë më të ulët kompensimi që u paguhet ish-pronarëve, gjithsesi i plotëson kërkesat e proporcionalitetit të përcaktuara në nenin 1 të Protokollit nr.1 të GJEDNJ. Në mënyrë më specifike, duket e arsyeshme që ligji nr.133/2015 i referohet kategorizimit kadastral të pronës në kohën e shpronësimit pa u konsideruar kjo gjë si një disproporcion ekstrem midis vlerës kadastrale zyrtare të tokës dhe kompensimit të paguar për ish-pronarët (Shih opinionin e Komisionit të Venecias, pg.44). 47. Nisur edhe nga analiza e Komisionit të Venecias, Gjykata vlerëson se ligji objekt shqyrtimi pavarësisht se parashikon një metodologji të re vlerësimi për kompensimin fizik dhe financiar të ish pronarëve, e cila megjithëse rezulton në ndërhyrje në të drejtën e pronës dhe mund të mos u përgjigjet pritshmërive të subjekteve që prek ligji, rezulton se në tërësinë e tij respekton proporcionalitetin e ndërhyrjes në të drejtën e kompensimit të pronës ish pronarëve dhe si e tillë është në respektim të nenit 1 të Protokollit 1 të KEDNJ-së.” (shih vendimin nr. 1, datë 16.01.2017 të GJK). Në një qëndrim të mëvonshëm, Gjykata Kushtetuese ka shfuqizuar nenin 7, pika 2, shkronjat “a” dhe “b”, të ligjit nr. 133/2015 “Për trajtimin e pronës dhe përfundimin e procesit të kompensimit të pronave”, ndër të tjera, me argumentin se: “… përmbajtja e shkronjave “a” dhe “b” të pikës 2 të nenit 7 të ligjit nr. 133/2015 nuk arrin të garantojë një shpërblim të drejtë të pronës për subjektet e shpronësuara, në pjesën që nuk parashikon minimumin e garancive për subjektet për të cilat zëri kadastral ka ndryshuar.” (shih vendimin nr. 4, datë 15.02.2021 të GJK). 
15. Përcaktimi i saktë i kriterit dallues për identifikimin e zërit kadastral të pronës, në momentin e shpronësimit ka qenë në vëmendje të posaçme të ligjvënësit. Në nenin 5, pika 12, të ligjit nr. 133/2015 parashikohet se ““Tokë bujqësore” është toka që ndodhet jashtë vijave kufizuese të qyteteve e qendrave të banuara në çastin e shpronësimit dhe që si e tillë figuron në regjistrat kadastralë të shtetit, e zënë me bimët e arave, pemishtet, vreshtat dhe ullishtat, kudo ku ndodhet dhe që ka veçori thelbësore të saj pjellorinë”, ndërsa në pikën 13 të të njejtës dispozitë parashikohet se “"Truall" është toka që ndodhet brenda vijave kufizuese të qyteteve e qendrave të banuara në çastin e shpronësimit. Kur për qendrën e banuar nuk ka pasur vijë kufizuese, truall do të jetë sipërfaqja e tokës që zë objekti i ndërtuar mbi të dhe oborri funksional. Sipërfaqja e këtij të fundit llogaritet sa trefishi i sipërfaqes së objektit, por jo më shumë se 500 metra katrorë”, duke vënë theksin tek vija kufizuese e qyteteve dhe qendrave të banuara në çastin e shpronësimit. Në kreun I, pika 3, të vendimit të Këshillit të Ministrave nr. 223, datë 23.03.2016 "Për caktimin e rregullave dhe të proçedurave për vlerësimin dhe shpërndarjen e fondit financiar e fizik për kompensimin e pronave" parashikohet se vlerësimi kryhet "duke u bazuar në vlerat e përcaktuara në hartën e vlerës". Po ashtu në këtë akt nënligjor parashikohet: "d) Zëri kadastral i origjinës së pronës përcaktohet duke u bazuar në dokumentacionin ligjor të administruar në dosje ose, në mungesë të përcaktimit të këtij të fundit, për përcaktimin e zërit kadastral do të përdoret harta që është më e afërt me kohën e shpronësimit...".
16. Në çështjen objekt gjykimi, konstatohet se Gjykata Administrative e Apelit me vendimin nr. 192 dt. 15.07.2019 ka disponuar duke pranuar padinë e ngritur nga paditësi Hajrulla Mustaf Lahi si të bazuar në ligj dhe në prova në lidhje me vlerësimin financiar të pronës së tyre nga Agjencia e Trajtimit të Pronave. Gjithashtu, gjykata ka vendosur për shfuqizimin e vlerësimit financiar të Agjencisë së Trajtimit të Pronave për vendimet nr. 361, datë 25.04.1994 dhe nr. 202, datë 29.05.2000 të Komisionit të Kthimit dhe Kompensimit të Pronave (KKP), për subjektin e shpronësuar Mustaf, Maliq dhe Hasan Lahi (trashëgimtarët ligjorë të tij), si dhe publikimin në Buletinin e Njoftimeve Zyrtare nr. 8, datë 04.03.2019, duke detyruar palën e paditur që të bëjë vlerësimin financiar të pronës së paditësit, me sipërfaqe totale prej 3886.6 m², të njohur me vendimet nr. 361, datë 25.04.1994 dhe nr. 202, datë 29.05.2000 të KKP Tiranë, sipas zërit kadastral të kohës së shpronësimit, "truall", si dhe në përputhje me VKM-në nr. 89, datë 03.02.2016. 
17. Kolegji, si u njoh me shkaqet e parashtruara në rekurs, vlerëson korrekt arsyetimin e Gjykatës Administrative të Apelit, se pala e paditur ATP ka gabuar në përcaktimin e vlerës së pronës së njohur dhe të kthyer dhe të asaj të njohur për kompensim, duke e trajtuar atë si “tokë bujqësore” në momentin e shpronësimit. Pala e paditur nuk ka argumentuar ligjshmërinë e përfundimit të arritur për zërin kadastral "Arë" të sipërfaqes që është trajtuar me vendimet përkatëse dhe se përfundimi i palës së paditur nuk gjen mbështetje në dokumentacionin kadastral të origjinës së pronës që është administruar prej saj, sikurse përcakton ligji nr. 133/2015 dhe VKM nr. 223, datë 23.03.2016 "Për përcaktimin e rregullave dhe të proçedurave për vlerësimin dhe shpërndarjen e fondit financiar e fizik për kompensimin e pronave”. Nga ana tjetër, Kolegji çmon se Gjykata Administrative e Apelit ka interpretuar drejtë ligjin nr.133/2015, nenin 5, pikat 12 dhe 13 të tij, përsa i përket identifikimit të zërit kadastral në kohën e shpronësimit, për efekt të ligjit të mësipërm në raport me vijën kufizuese të qytetit dhe ka kryer një hetim të plotë dhe të gjithanshëm në lidhje me përcaktimin e zërit kadastral të sipërfaqes së trajtuar me vendimet e mësipërme dhe të asaj që do të kompensohet. Rrjedhimisht qëndrimi i Gjykatës Administrative të Apelit vlerësohet në përputhje me ligjin material dhe aktet e administratuara në dosjen gjyqësore.  
18. Kolegji vlerëson se Gjykata Administrative e Apelit rezulton të ketë kryer një hetim të plotë e të gjithanshëm të çështjes, jo vetëm në funksion të identifikimit të zërit kadastral të pronës në kohën e shpronësimit por edhe në funksion të zgjidhjes përfundimtare të kërkimit të paditësit, duke e bërë kërkimin e paditësit të qartë dhe krejtësisht të përcaktueshëm. Duke identifikuar zërin kadastral të pronës në momentin e shpronësimit (duke e trajtuar atë si tokë truall), sipërfaqen për të cilën paditësi është shpronësuar dhe atë për të cilën ai duhet të kompensohet, zonën kadastrale ku shtrihet prona që do të kompensohet dhe vlerën e pronës për m2 në bazë të VKM-së nr. 89, datë 03.02.2016, gjykata ka përcaktuar në mënyrë krejtësisht të qartë vlerën e kompensimit që i përket paditësit për efekt të kompensimit. Në këto kushte, pranimi i padisë nga gjykata e apelit dhe dërgimi i çështjes pranë ATP-së që të (ri) bëjë një vlerësim financiar, në këtë rast nuk është gjë tjetër veçse detyrimi i organit publik të zbatojë një vendim gjyqësor duke kryer thjeshtë veprime matematikore në nxjerrjen e vlerës së plotë të shpronësimit, pa patur mundësi të bëjë një vlerësim tjetër dhe nevojë të bëjë hetim administrativ apo vlerësime nga pikëpamja e faktit apo e ligjit.  
19. Kolegji sjell në vëmendje se çështjet e tjera të ngritura në rekursin e palës së paditur dhe Avokaturës së Shtetit, janë adresuar në mënyrë shteruese nga ana e Gjykatës Administrative të Apelit, duke argumentuar në përputhje me nenin 37 të ligjit nr. 49/2012, i ndryshuar. Nga ana tjetër, Kolegji sjell në vëmendje se pjesa e pretendimeve në rekurs që ngre çështje të vlerësimit të provave, del jashtë juridiksionit rishikues dhe ekskluzivisht ligjor të Gjykatës së Lartë. Nëpërmjet rekursit dhe gjykimit në Gjykatën e Lartë nuk mund të pretendohet të rihapet edhe një herë shqyrtimi gjyqësor i provave. Për këtë aspekt të gjykimit shqyrtimi gjyqësor është mbyllur pas shqyrtimit të çështjes në gjykatën e apelit. 
20. Në përfundim, mbështetur në arsyet e mësipërme, Kolegji vlerëson se vendimi i Gjykatës Administrative të Apelit duhet të lihet në fuqi.
PËR KËTO ARSYE,

Kolegji Administrativ i Gjykatës së Lartë bazuar në nenin 63 pika 1, shkronja “e” të ligjit nr. 49/2012 “Për gjykatat administrative dhe gjykimin e mosmarrëveshjeve administrative”, i ndryshuar, 
VENDOSI:
Lënien në fuqi të vendimit nr. 192, datë 15.07.2019 të Gjykatës Administrative të Apelit.
Tiranë, më 25.03.2025 

